Sjálvlesandi í fólkaskúlanum


(Uppskot til kunngerð)

Við heimild í § 16, stk. 2 í løgtingslóg nr. 125 frá 20. juni 1997 um fólkaskúlan, sum seinast broytt við løgtingslóg nr. 67 frá 26. mai 2011, verður ásett:

§ 1. Sjálvlesandi, sum ynskir at fara til próvtøku í 9. flokki ella til próvtøku í 10. flokki, skal skriva seg inn til próvtøku umvegis talgilda innskrivingarskipan, sum Mentamálaráðið ger.
Stk. 2. Innskriving og próvtøka, sbrt. stk. 1, fer fram í hesum 5 fólkaskúlum:
1) Eysturskúlin, Tórshavn
2) Miðvágs/Sandavágs skúli
3) Runavíkar kommunuskúli, Runavík
4) Skúlin á Ziskatrøð, Klaksvík
5) Tvøroyrar skúli, Tvøroyri
Stk. 3. Áðrenn innskriving skal sjálvlesandi venda sær til skúlan, har viðkomandi ynskir at gerast sjálvlesandi, fyri at fáa fakliga vegleiðing um próvtøkuuppgevingar o.a.

§ 2. Sjálvlesandi skal umvegis talgildu innskrivingarskipanini rinda kr. 600 fyri hvørja lærugrein, tann sjálvlesandi innskrivar seg til próvtøku í. Um ein lærugrein hevur ein skrivligan og ein munnligan tátt, skal innskrivingargjald rindast fyri hvønn táttin sær.
Stk. 2. Innskrivingargjaldið skal rindast samstundis, sum tann sjálvlesandi skrivar seg inn til próvtøku.
Stk. 3. Um innskrivingargjaldið ikki er goldið, er tann sjálvlesandi ikki innskrivaður til próvtøku og kann sostatt ikki fara til próvtøku.
Stk. 4. Sjálvlesandi fær innskrivingargjaldið aftur frá skúlanum í teimum lærugreinum, tann sjálvlesandi hevur verið til próvtøku í.
Stk. 5. Innskrivingargjaldið hjá sjálvlesandi, sum ikki fer til próvtøku, rindar eykaútreiðslurnar, sum skúlin hevur havt av at leggja próvtøkurnar til rættis.

§ 3. Seinasta freist at skriva seg inn til próvtøku í 9. flokki og til próvtøku í 10. flokki er 25. februar á hvørjum ári.

§ 4. Skúlastjórin í tí skúla, tann sjálvlesandi hevur verið til próvtøku, skrivar út skjalváttan, sum Mentamálaráðið ger, fyri próvtøkuúrslitið.

§ 5. Henda kunngerð kemur í gildi dagin eftir, at hon er kunngjørd.
Stk. 2. Samstundis fer úr gildi § 7 í kunngerð nr. 22 frá 14. mai 2008 um próvtøkur fólkaskúlans.

Mentamálaráðið, xx. november 2011

Bjørn Kalsø (sign)
landsstýrismaður

